
TUŽILAŠTVO BOSNE I HERCEGOVINE
Glavni tužilac G-đa Gordana Tadić
Na osnovu člana 213., 214. i člana 215. Zakona o krivičnom postupku Bosne i Hercegovine i člana 12. Stav 1. Zakona o Tužilaštvu Bosne i hercegovine, u ime Fondacije Istina Pravda Pomirenje podnosim

KRIVIČNU  PRIJAVU

Protiv:
1. NEDELJKA ČUBRILOVIĆA, predsjednika Narodne Skupštine Republike Srpske; Adresa: Vuka Karadžića 2, Banjaluka

i

2. Članova ORGANIZACIONOG ODBORA za obilježavanje 25 godina postojanja i rada Narodne Skupštine Republike Srpske

Pravna kvalifikacija:
3. Postoje osnovi sumnje da su počinili krivična djela izazivanja nacionalne, rasne i vjerske mržnje, razdora i netrpeljivosti iz člana 145a Krivičnog zakona Bosne i Hercegovine

Činjenični opis:
4. Narodna Skupština Republike Srpske imenovala je sredinom maja 2016. godine Organizacioni odbor za obilježavanje 25 godina postojanja i rada Narodne Skupštine. Za administrativno-tehničke poslove ovog tijela zadužen je bio Sekretarijat Narodne Skupštine Republike Srpske iz čega jasno proizilazi kako su članovi ovog tijela imali na raspolaganju sve resurse i kapacitete Narodne Skupštine Republike Srpske u obavljanju svog posla.

5. Dana 24.10. 2016. godine na temelju odluke Organizacionog odbora, Nedeljko Čubrilović, predsjednik Narodne  Skupštine Republike Srpske, javno je dodijelio Povelje Narodne Skupštine Republike Srpske, pored ostalog, Momčilu Krajišniku, Radovanu Karadžiću i Biljani Plavšić.

6. Pravosnažnim presudama Međunarodnog krivičnog tribunala za bivšu Jugoslaviju Momčilo Krajišnik je proglašen krivim za teška krivična djela ratnih zločina i osuđen na 20 godina zatvora. Biljana Plavšić priznala je odgovornostr za počinjene ratne zločine i osuđena je na 11 godina zatvora. Radovan Karadžić, osuđen je prvostepenom presudom na 40 godina zatvora, a pored odgovornosti za ratne zločine, proglašen je krivim i osuđen je za najteže krivično djelo – zločin genocida.

7. Dodjeljivanje Povelje čin je odavanja najvećeg poštovanja za rad i djelovanje nekog pojedinca. Povelje za lica navedena u tačkama 5.i 6. dodijeljena su upravo za njihov angažman na vršenju funkcija u organima vlasti tzv. Srpske Republike BiH i Republike Srpske u periodu 1991-1995. godina, što je upravo period u kojem su počinjena djela ratnog zločina i genocida za koja su ova lica osuđena. Jasno je kako se na ovaj način zapravo odaje proznanje i zahvalnost za ono što su ovi pojedinci radili, a što je rezltiralo ubistvima, progonom, nehumnim postupanjem i u konačnici uništenju dijela ili cjeline jedne zajednice, u konkretno slučaju Bošnjaka na području zaštićene zone UN-a Srebrenica, što je od strane najviših pravosudnih tijela Ujedinjenih nacija okvalifikovano kao genocid.
8. Svojim postupanjem predsjednik Narodne Skupštine Republike Srpske. Nedeljko Čubrilović i članovi Organizacionog odbora, iako su bili svjesni svih navedenih činjenica, donijeli su odluku i javno dodijelili Povelje navedenim licima, čime su proizveli atmosferu straha i neizvjesnosti kod velikog broja građana Republike Srpske, preživjelih žrtava pomenutih zločina, te porodica žrtava ratnih zločina u cijeloj BiH. Dodjeljivanjem Povelje kao najvećeg  oblika nagrade za nečiji  rad, kod žrtava i njihovih porodica, te zajednice koju oni čine, izazvalo je osjećaj razdora i netrpeljivosti. Evidentno je da ovakvo djelovanje i postupanje dovodi do izazivanja nacionalne, rasne i vjerske mržnje i netrpeljivosti, što je sankcionisano Krivičnim zakonom BiH i to njegovim članom 145a. Jedna ovakva situacija može imati nesagledive i štetne posljedice za Bosnu i Hercegovinu. 
9. Da su radnjama prijavljenih ostvarena obilježja krivičnog djela iz člana 145a Krivičnog zakona BiH, te da su na taj način nanesene štetne posljedice po državu Bosnu i Hercegovinu, neposredno proizilazi i iz izvještaja Visokog predstavnika međunarodne zajednice u BiH, koji je gospodin  Valentin Inzko u navedenom svojstvu podnio8.11.2016. pred Vijećem sigurnosti Ujedinjenih nacija. Tom prilikom, u spomenutom izvještaju je, između ostalog, povodom dodjele neprihvatljivog priznanja u Nardonoj skupštini Republike Srpske konstatovano slijedeće: „... ovaj korak podgao je tenzije i duboko uvrijedio osobe koje su preživjele etničko čišćenje i mnoge druge ljude. Ovaj čin zvanične dodjele priznanja i veličanja ratnih zločinaca koji su osuđeni od strane UN-ovog Međunarodnog krivičnog suda (MKSJ) je bez presedana u modernoj i civiliziranoj historiji. Oni koji su inicirali dodjelu priznanja ovim međunarodno osuđenim ratnim zločincima i oni koji na taj način veličaju genocid za mene su barbari i oni su izvan orbite civiliziranog društva. Oni njemu više i ne pripadaju. Oni su na pogrešnoj strani histrije.“
10.  Zbog svega navedenog cijenimo kako postoji dovoljno elemenata za pokretanje istrage u ovom predmetu i krivičnog sankcionisanja predsjednika Nedeljka Čubrilovića kao službene osobe u institucijama entiteta, u smislu odredbi Krivičnog zakona BiH, te članova Organizacionog odbora za obilježavanje 25 godina postojanja i rada Narodne Skupštine Republike Srpske.

S poštovanjem

Sinan Alić, predsjednik

Fondacije Istina Pravda Pomirenje

Tuzla, 28.11.2016.
